6 сыйныфта татар теленнән ачык дәрес
Төзеде: Гарипова Илүзә     Икрам кызы
Тема: "Саф ак чәчәк төсле ул әни йөрәге" Хикәя фигыльләрне кабатлау.
Максат: 1. Хикәя фигыльнең заман формаларын, мәгънәләрен искә төшерү, сөйләмдә танып - белү күнекмәләрен ныгыту.
2. Компьютер, проектор белән эшләү күнекмәләрен үстерү.
3. Укучыларда әниләргә карата мәрхәмәтлелек, шәфкатьлелек, игътибарлы мөнәсәбәт кебек асыл сыйфатларны тәрбияләү.
Җиһазлау: Татар теле дәреслеге 6 сыйныф, видеопроектор, тестлар, перфокарталар, карточкалар, терәк схемалар.
Дәрес барышы.
1. Оештыру.
Дәреснең темасы һәм максаты белән таныштыру.   Эпиграф:
Әнкәйләргә булган мәхәббәт, Мәрхәмәтлелек күмсен җир
йөзен.
Рәнҗетмәгез, берүк, балалар, Әнкәйләрнең нечкә күңелен.
Уңай халәт тудыру.
-Менә тагын яңа көн туды. Без үзебезнең туган җиребездә бик бәхетле булуыбызга тагын бер кат инандык. Әти-әниләребезнең, туганнарыбызның исән-сау булуына, сөекле туган мәктәбебездә белем алуыбызга тагын бер кат сөендек. Әнә шундый изге теләк-омтылышлар, сөенеч-шатлыклар белән дәресебезне башлап җибәрик әле.
Бүгенге дәрестә без хикәя фигыльнең заман формаларын искә төшерербез, сөйләмнән танып-белү, дөрес итеп төрләндерү өстендә эшләү белән беррәттән иң изге кешеләребез булган әниләргә карата шәфкатьлелек, игелеклелек турында сөйләшүне дәвам итәрбез. Укучылар, уйлап карагыз әле, ни өчен дәресне шулай дип атадык икән?
2. Актуальләштерү.
1) Тексттан фигыльләрне табыгыз.
Р.Фәхреддиннең берничә үгет - нәсихәте укыла
"И, газиз балалар, ата- анагыз алдында әдәпле булыгыз, аларның сүзләрен яхшы тотыгыз. Алар белән кычкырмый гына, әдәп белән ачык итеп сөйләшегез. Алар аяк өсте торганда сез утырып тормагыз.
Тәнегезгә көч кергәч, кулыгыздан килгән эшләрдә ата - аналарыгызга ярдәм итегез. Алар сезне яшь вакытыгызда тәрбияләп үстерделәр. Бер көнне сез дә әти - әни булырсыз, шунда сезне дә балаларыгыз хөрмәтләр".
(булыгыз-боерык фигыль, тотыгыз -боерык фигыль, сөйләшегез- боерык фигыль, утырып тормагыз- боерык фигыль, ярдәм итегез- боерык фигыль, үстерделәр- үткән заман хикәя фигыль, булырсыз - киләчәк заман хикәя фигыль, хөрмәтләр - киләчәк заман хикәя фигыль)
-
Укучылар, нинди сүз төркеме фигыль дип атала? (Предметның яки затның эшен, хәрәкәтен, хәлен, торышын белдерә торган сүзләр фигыль дип атала.)
-
Фигыль нинди сорауларга җавап бирә? (Фигыльләр нишли? Нишләде? Нишләгән? Нишләячәк сорауларына җавап бирә.)
· Фигыль нинди ике төркемгә бүленә? {Затланышлы һәм  затланышсыз була)
· Затланышлы фигыльләргә нинди фигыльләр керә? {Хикәя, боерык, шарт.)
2) Хикәя фигыль турында белгәннәрне искә төшерү. "Рәссам" уены
· Хикәя фигыль нәрсәне белдерә?
· Хикәя фигыль ничек төрләнә?
· Юклык формасы нинди кушымчалар ярдәмендә ясала?
· Нинди жөмлә кисәге булып килә?
· Фигыльнең ничә юнәлеше бар?
· 3 зат, берлектә зат- сан кушымчасы буламы?
· -дыр, -дер, -тыр, -тер кайсы юнәлеш кушымчалары?
· -ш, -ыш, -еш кайсы юнәлеш кушымчалары?
Рәсем килеп чыкса, димәк жаваплар дөрес язылган.
Нәтиҗә. Хикәя фигыль эш яки хәлнең үтәлү-үтәлмәвен хикәяләп белдерә. Хикәя фигыльләр зат-сан, заман, юнәлеш белән төрләнә. Барлык, юклык формалары була. Юклык төре -ма/-мә, -мый/-ми кушымчалары ярдәмендә ясала. Җөмләдә хәбәр булып килә.
3. Белемнәрне ныгыту.
1) Хәзерге заман хикәя фигыльләрне искә төшерү.
-
Хәзерге заман хикәя фигыль нәрсәне белдерә? (Сөйләм вакытында
үтәлгән яки үтәлмәгән эш-хәлне белдерә)
-
Нинди сорауга җава бирә (нишли соравына җавап бирә)
Сайланма диктант яздыру
Бирем. Хәзерге заман хикәя фигыльләрне генә язарга
Ана - ул дөньяда иң бөек кеше. Бик күп күренекле шәхесләрне, галимнәрне, укытучыларны ана тудырган. Ана баласын күкрәк сөтен имезеп, төн йокыларын калдырып үстерә. Кичләрен баласына бишек җырлары җырлый, әкиятләр сөйли.
Бала үсә, мәктәпкә йөри башлый. Ана аңа дәресләрен әзерләргә булыша, үз-үзен тотарга, кешеләр белән матур, ягымлы итеп сөйләшергә өйрәтә. Бала үсеп кеше була. һәм үз баласын шулай ук тәрбияли, бар көчен баласын үстерүгә бирә. Бер көнне карый, аның әнисе дә баласы кебек үк тәрбиягә мохтаҗ икән бит.
Слайд. Үстерә, жырлый, сөйли, үсә, йөри башлый, булыша, өйрәтә, була, тәрбияли, бирә, карый.
Нәтиҗә. А) Нигезе [у] сузыгына һәм тартыкка тәмамланган фигыльләргә -а, -ә кушымчалары ялгана.
Б) Нигезе [й], [и] авазына тәмамланган фигыльләргә шулай ук -а, -ә
кушымчалары ялгана.
 В) Сузыкка тәмамланган нигезләргә -ый, -и кушымчалары ялгана,
нигезнең соңгы сузыгы кыскара.
Бирем. Хәзерге заман хикәя фигыльне зат-сан белән төрләндерегез.
Бер укучы тактада эшли
Берлек сан
Күплек сан
1 зат
үстер...
1 зат      үстер...
2 зат
үстер...
2 зат      үстер ...
3 зат
үстер...
3 зат      үстер...
Калган укучылар дәфтәрдә җырлый фигылен төрләндерә
2) Үткән заман хикәя фигыльләрне искә төшерү.
* Үткән заман хикәя фигыль нәрсәне белдерә? (Сөйләм вакытына хәтле булган яки булмаган эш-хәлне белдерә)
*Үткән заман нинди төрләргә бүленә? (Үткән заман ике торгә бүленә: билгеле үткән заман, билгесез үткән заман.)
*Үткән заман нинди кушымчалар белән ясала?'{Билгеле үткән заман -ды, -де; -ты,-те кушымчалары белән ясала һәм  нишләде? дигән сорауга җавап бирә. Билгесез үткән заман -ган, -гән, -кан, -кән кушымчалары белән ясала һәм нишләгән? дигән сорауга җавап бирә.)
*Үткән заманның юклык формасы бармы? (Үткән заманның юклык формасы бар. Ул -ма, -мә кушымчалары белән ясала.)
Бирем. Бирелгән шигырьдән үткән заман хикәя фигыльләрне табыгыз.
Булган әйбәт заманнар.
Борын-борын заманда
Булган әйбәт заманнар.      Кешеләр бер - берләренә
Кунакларга барганнар.
Бәйрәмнәрдә котлашып 
Матур хатлар язганнар. Авыллардан - шәһәрләргә. Шәһәрләрдән - авылларга
Посылкалар салганнар.
Бар да әйбәт булганнар, Хәтта куяннар да элек Тәмле күчтәнәчләр биреп
Җибәргәннәр урманнан.
Үзгәрделәр әниләр. 
Хәзер инде куяннар да 
Ерак - ерак урманнардан Күчтәнәч җибәрмиләр.
Ф. Яруллин.
(Укучылар үткән заман хикәя фигыльләрен табып телдән әйтәләр.)
Бирем. Үткән заман хикәя фигыльләрне зат-сан белән төрләндерегез.
Бер укучы тактада эшли
Берлек сан

Күплек сан
1 зат язган ...
2 зат язган ...
3 зат язган ...
1 зат язган ...
2 зат язган ...
3 зат язган ...
Калган укучылар дәфтәрдә үзгәрде фигылен төрләндерә
Ял минуты.   1) Слайдтан җөмләләр укыла.
Язучыларыбыз, шагыйрьләребез иҗатында әниләргә мәдхия җырлана. Берәүләр аларны кояшка тиңли, икенчеләре исә ак кышларга.
Ак кышларга сине тиңлим, әнкәй, 
Ак бәс кунган инде чәчләргә. 
Ак чәчләрдәй ак күңелләр белән
 Язсын әнкәй диеп дәшәргә, 
Ак кышларда бергә яшәргә!
Укучыларның кулларында төрле карточкалар, укытучы күрсәткән фигыль нәрсәләр белән төрләнә, шулар чыгып баса.
· Җырлана- хикәя фигыль, затланышлы, кайтым юнәлеше, барлыкта, хәзерге заманда, III зат берлек санда, җөмләдә хәбәр, ясалма фиг.
· Тиңлим - хикәя фигыль, затланышлы, төп юнәлеш, барлыкта, хәзерге заманда, I зат берлек санда, җөмләдә хәбәр, ясалма фиг.
· Кунган - хикәя фигыль, затланышлы, төп юнәлеш, барлыкта, үткән заманда, III зат берлек санда, җөмләдә хәбәр, тамыр фиг.
2) Музыка астында авыл күренешләре карау
3) Киләчәк заман хикәя фигыльләрне искә төшерү.
♦ Киләчәк заман хикәя фигыль нәрсә турында хәбәр итә? (Сөйләм вакытыннан соң булачак яки булмаячак эш-хәлләр турында хәбәр итә)
♦  Киләчәк заман хикәя фигыльнең нинди төрләре бар? (Билгеле һәм  билгесез киләчәк заман)
❖ Ул нинди кушымчалар ялганып ясала? {-ачак/-әчәк, ячак/ -ячәк, -ар/-әр, -ыр/ -ер, -р)
♦  Нинди сорауларга җавап бирә? (нишләячәк? нишләр!)
Бирем. Киләчәк заман хикәя фигыльләр кулланып, мәкаль-әйтемнәрне әйтеп бетерегез, мәгънәләрен аңлатыгыз.
· Ата- анаңны тәрбия ит, үзең дә тәрбия күрерсең.
· Баланың бармагы авыртыр, ананың йөрәге авыртыр.
· Бала ананы утка бастырыр.
· Олыласаң олыны, олыларлар үзеңне.
· Өлкәннәрнең хәлен белешеп тор, гомерең озын булыр.
Дәреслек белән эш. 134 нче күнегү (2)
Бирем. Бирелгән фигыль нигезләреннән билгеле киләчәк заманның барлык һәм юклык төрен ясап язарга. Бие-, төзе- фигыльләрен билгеле киләчәк заманның барлык формасында зат - сан белән төрләндерергә.
4. Төркемнәрдә эш.
1 нче төркемгә. Мин сезгә бер риваять сөйлим.
Әнисе үзенең улы начарлык эшләгән саен, рәшәткәгә бер кадак кага бара. Еллар уза, бала үсеп буйга җитә, армиягә барып кайта. Беркөнне ул кадакларга игътибар итә һәм әнисе янына килә. "Әни, нигә син шулкадәр күп кадак кактың?"- дип сорый.
Әнисе: Улым, менә син бер начарлык эшләгән саен, мин бер кадак кага бардым. Күрәсеңме, ничаклы алар?- ди. Улы уйга кала һәм гел яхшылыклар гына эшләргә сүз бирә. Шулай эшли дә. Менә ананың улы да олыгая, әнисе исә картая. Улы әнисе янына беркөнне килә дә: "Әни , кара әле, рәшәткәдә бер кадак та калмады. Мин, яхшылык эшләгән саен берсен ала бардым. Начарлыгыма каршы яхшылык эшләдем"- ди. Ә әнисе болай ди: "Әйе, улым, син күп яхшылыклар эшләдең һәм, шулай итеп, начарлыкларыңны бетердең дә кебек, тик әнә, кара әле рәшәткәләргә, никадәр кадак эзе. Аларның эзе калган бит",- ди.
Бирем. Ни өчен әнисе улына шулай ди? Ул нәрсә әйтергә тели? Астына сызылган фигыльгә телдән морфолөгик анализ ясагыз.
2 нче төркемгә.
Бер егет бик гүзәл кызга гашыйк булган. Ә кыз аңа: "Әгәр анаңның йөрәген алып килсәң, синеке булырмын" - дип шарт куйган. Егетнең мәхәббәте бик көчле булган: әнисенең йөрәген тотып, сөйгәне янына ашыккан. Юлда барганда абынып егылган. Шунда ана йөрәге телгә килеп: "Берәр жирең авыртмадымы, балам?" - дип сораган..
Бирем. Сездә нинди хисләр туды? Егет турында нәрсә әйтерсез? Астына сызылган фигыльгә телдән морфолөгик анализ ясагыз.
5. Рефлексия.
Перфокарталар белән эш
1) Мин әниемне бик яратам.
2) Ул бөтен гомерен безгә - балаларына багышлады.
3) Үзе турында уйларга аның вакыты да булмаган.
4) Хәзер инде без аны кайгыртачакбыз.
5) Балаларыннан игелек күреп, әнием бик сөенер.

Укучылар җавапларны тоташтыралар. Килеп чыккан графикны слайд белән чагыштырып тикшерәләр.
Тест эшләү.
1)
Фигыль төрен билгеләгез.
Килә, керми, уйлый, аңлаган, язды.
А) Боерык фигыль; 
Ә) Хикәя фигыль.
2)
Хикәя фигыльнең заманын билгеләгез.
Килдек , керде, уйлады, язды, аңлады.
А) Билгеле үткән заман; 
Ә) Билгеле киләчәк заман.
3)
Дөрес тәрҗемәне табыгыз.
Килә, керә, әйтә, уйный,аңлый, яза.
А) Думает, говорит, играет, пишет, понимает, заходит; 
Ә) Приходит, заходит, говорит, играет, понимает, пишет.
4)
Хикәя фигыльнең заманын билгеләгез.
Килер, керер, әйтер,уйнар, языр, аңлар.
А) Билгеле киләчәк заман; 
Ә) Билгесез киләчәк заман.
6. Йомгаклау. 
Өй эше: хикәя фигыльләр кулланып, "Саф ак чәчәк төсле ул әни йөрәге” дигән темага хикәя яки шигырь язарга. 
Билгеләр кую.
- Укучылар, дәресне шигырь юллары белән башлаган идем. Шулар белән үк тәмамлыйсым да килә.
Әнкәйләргә булган мәхәббәт, 
Мәрхәмәтлелек күмсен җир йөзен.
 Рәнҗетмәгез, берүк, балалар, 
Әнкәйләрнең нечкә күңелен.
